
20 noyabr 2022-ci il, bazar6
“Şairlər qurultayı”ında

Təbrizdə yüzlərlə şairin uyuduğu  
müqəddəs məkan belə adlanır

Bu “qurultay” min ildir keçirilir. Mən də Təbrizdə olarkən həmin ölməz “qurultayı” ziyarət elədim. 
Söz nəhənglərini görmək, onlarla xəyali söhbət etmək istədim. Yol boyu irili-xırdalı Azərbaycan 
şəhərlərindən keçdim. İlahi, havası, suyu, səfası adama necə də doğma təsir bağışlayır… Təbrizə 
çatan kimi “qurultayın” keçirildiyi yerə – şəhərin qədim Surxab deyilən məhəlləsinə – buranın rəsmi 
adı “Məqbərətüş-şüara”dır.  Şairlər məqbərəsinə tələsdim. Çatan kimi gördüyüm mənzərədən heyrətə 
gəldim. Burada kimlər yoxdur ki… “Qurultay”ın “təşkilatçıları” ulu soydaşlarımız, böyük Xaqani Şirvani, 
Mücirəddin Beyləqani, Qətran Təbrizi, Fələki Şirvani, Zülfüqar Şirvani, Həsən Naxçıvani və başqaları. 

Sanki nurani şairlər gənc Şəhriyarı dövrəyə alıblar. 
Şəhriyar da imtahan verirmiş kimi, onların böyük davam-
çısı olduğunu sübut etməyə çalışır. Ustadlar məmnun 
görünürlər. Əlbəttə, təxəyyülümdə canlandırdığım görün-
tünü mənə yaşadan buranın əzəməti idi. Zaman-zaman 
hamısı bu şəhərə ümidlə gəlib. Poeziyanın gücünə güc qa-
tıblar. Həyatları məşəqqətlərlə keçsə də, əbədi şöhrətlərini 
təmin ediblər. Hökmdarların, əmirlərin haqsızlığı ilə çox 
qarşılaşıblar. Amma indi əbədi sözün hakimi də, əmiri də 
özləridir. Onlar cismi bizimlə olub susanlar deyil, olmayıb 
danışanlar, bizi biz edənlərdir! 

Qeyd edim ki, bura çox dağıntıya məruz qalıb. Demək 
olar ki, bir çox qəbir yox olub. Lakin məzarlıq muzey kimi 
mühafizə edilir və şairlərin adları qeyd olunub. Bilinir ki, 
onlar burada dəfn olunublar. Bəlkə də, dünyanın heç bir 
yerində belə nümunə görməzsiniz. Şairlər qəbiristanlığı…
Özü də belə qədim tarixə malik… İnsan ruhuna hakim 
kəsilən belə bir nadir abidə ilə ancaq Təbrizdə rastla-
şa bilərsiniz. Ürəyimizin bir parçası olan, adı çəkiləndə 
könlümüzü ehtirasa gətirən, həsrətimizin paytaxtı olan 
Təbrizdə…

İndi İran mədəniyyətinin bir hissəsi hesab edilən Şairlər 
məqbərəsi və onun kimi nə qədər belə maddi-mədəni 
nümunələr var. Bunu ulu Şəhriyar öz beytində necə gözəl 
ifadə edibmiş:

Bütün dünya bilir – sənin qüdrətinlə, dövlətinlə
Abad olub, azad olub mülki-İran, Azərbaycan.

Bəli, İranın Şərqi Azərbaycan ostanında yerləşən 
Təbriz 2 min illik tarixinin üzərində elə dəyişib, böyüyüb ki, 
tanımaq üçün məhəllə-məhəllə gəzməlisən, görməlisən. 
Əks halda “Təbrizdə olmuşam” – deməyə, haqqın çatmaz. 
Ərk qalası, El gölü, qədim bazar, Şairlər məqbərəsi hər bir 
turistə şəhərin şöhrətli keçmişini xatırladır. Bu abidələrin hər 
birində öz dövrünün salnaməsi gizlənib. Burada ədəbiyyat, 
musiqi, ticarət, arxitektura, bir sözlə, Təbrizi ulu şəhər edən 
bütün dəyərlər cəmləşib. 

“Şairlər qurultayı”nı ziyarətdən sonra Təbrizi gəzdim, 
doymadım. Təbrizin bu başından o başına çıxdım, yenə 
gəlib dayandım söz nəhənglərinin hüzurunda. Elə bil, on-

lara hesabat verirsən. Çünki burada uyuyanlar xalqımızın 
dahiləri, şeirimizin ulu klassikləridir. Düşünürsən ki, axı bu 
şairlər niyə farsca yazıb? O dövrdə farsca yazmaq bir tələb 
olub? İndi də elədir. İndi də Təbrizdə türkcə danışanlar, 
farsca yazırlar. Əlbəttə, bu da tarixin ironiyasıdır. Ana dilin 
ola-ola başqa dildə yazmağa məcbur olasan. Ağırdır. Bö-
yük Xəqani buna görə deyirdi: 

Bir əcəm türküyəm dəricə (farsca) deyən, 
Yalvac (peyğəmbər) tanıyanam, Tanrı istəyən. 

Tarixi reallıq böyük şairin bir beytindən gün kimi aydın 
görünür. 

Beləliklə, ulu müdriklərin məkanı sayılan bu tarixi me-
marlıq abidəsini ziyarət etmək hər bir azərbaycanlı üçün 
fərzdir – desək, yanılmarıq. İnsan ruhunun dərinliyinə 
nüfuz edən, siqlətli misra müəlliflərinin, ulu Azərbaycan 
şairlərinin qurultayı davam edir. Düşünürəm ki, Azərbaycan 
məmləkəti, Azərbaycan ədəbiyyatı, poeziyası var olduq-
ca “Məqbərətüş-şüara” da yaşayacaq və öz tarixi-ədəbi 
əhəmiyyətini qoruyacaq.

Anar TURAN,  
“Xalq qəzeti”

Arazın o tayında...

Anan yox ki, ağlasın, quru, Urmiya, quru...
“Xalq qəzeti”ndə bu adda rubrikanın açılmasını alqışlayanlardan 

biri də mən oldum. Çünki hər dəfə Arazın o tayına gedib qayıdanda 
sanki çiynimdə dağdan ağır yük gətirirdim. Milyonlarla soydaşımız 
ana dilində danışsa da, başqa dildə oxuyur, özgə dildə ərizə yazır. 
Dünya erməniliyinin at oynatdığı ölkədə dünya azərbaycanlılarının 
nəinki bir məktəbi, heç adi bir qəzeti də yoxdur. Qırx milyondan çox 
olan soydaşlarımız beynəlxalq aləmdəki istənilən mədəni və ya idman 
tədbirində iranlı kimi təqdim olunur. Dözüləsi dərd olmasa da, əsrlər 
boyu dözmüşük. 

Bu sətirləri qələmə almaq istəyim 
isə “525-ci qəzet”in 30 illik yubileyi 
münasibəti ilə həmin qəzetdə veril-
miş yazılarımı vərəqləyərkən yaran-
dı. Belə ki, hələ on il qabaq Arazın 
o tayna gedəndən sonra yazmışdım 
ki, Zərdüştün vətənindən çoxsaylı 
təəssüf hissləri ilə qayıtdıq. 

...2012-ci ilin sentyabrında qədim 
Azərbaycan şəhəri Urmiyada keçirilən 
“Rəzəvi şeirlər müsabiqəsi”nə ge-
dirdik. Yol boyu kəndlərin adına ba-
xırdım. Yer adları həm farsca, həm 
də ingiliscə yazılmışdı. Ərdəbil ya-
xınlığında gördüyümüz Qasımkənd, 
Çeşməkənd, Dəmirçi dərəsi, Dam-
dabaca kəndi, Mikayıl dərəsi,Əmir 
kəndi, Qara göl... bir daha sübut edir-
di ki, biz hələ “sərhədi keçməmişik”. 
Savalana yaxınlaşanda isə ürəklər 
məhz şair ürəyi kimi döyünürdü. Da-
ğın zirvəsindəki bir neçə yarğanda 
qalan qarın sanki bizim üçün saxla-
nılan sovqat olduğunu düşündüm. 
Amma əbəs yerə. Çünki qardaş qar-
daşa bu soyuqluqda pay saxlamaz.

Festival başa çatandan sonra biz 
ayrı-ayrı qruplara bölünərək Urmi-
yanın görməli yerlərini ziyarət etdik. 
Belə yerlər isə istənilən qədərdir. Ça-
har bürc, İsmayıl ağa, Bardok, Dam 
daş tarixi-memarlıq abidələri, me-
marlıq, tarix və təbiət muzeyləri, Sirr 
dağı, Qədim bazar və ən nəhayət, 
Urmiya gölü. Xatırladım ki, Urmiyanın 
əhalisinin 90 faizi azərbaycanlılardan, 
qalan 10 faizi isə assur, kürd və 
ermənilərdən ibarətdir. 

...və nəhayət, Urmiya 
şəhərindən ayrılıb Urmiya gölünə 

gəlirik. Təxminən, 6 min kvadrat-
kilometr sahəsi olan bu göl Şərqi 
Azərbaycanla Qərbi Azərbaycanın 
arasındadır. Göldə yüzdən çox ada 
var. Şimaldan cənuba uzunluğu 140 
kilometr, şərqdən qərbə eni isə 55 
kilometrdir. Ən dərin nöqtəsi 16 metr 
olub. Adalardan birində Hülaku xanın 
(Çingiz xanın nəvəsidir) məzarı var. 
1975-ci ildə Milli Park elan edilən bu 
gölə Nazlıçay, Acıçay, Sofuçay, Cı-
ğatayçay və Tətovuçay kimi kifayət 
qədər sulu olan çaylar tökülür. Ancaq 
Urmiya gündən-günə quruyur. 

Göl Milli Park elan olunanda 
adalardakı dağlarda 27 növ məməli, 
41 növ sürünən, 212 növ quş yaşa-
yırdı.İndi isə iranlı alimlərin çəkdiyi 
şəkillərdə quşların dimdiyində duz sır-
ğalandığı görünür. Hər litr suda 280-
300 qram duz var. Gölün hər sahili 
4-5 kilometr enində duz çölünə çev-
rilib. İndi UNESCO bu gölü məhv ol-
maq üzrə olan biosfer nümunəsi kimi 
qeydə alıb və həyəcan təbili çalınır.

Biz təxminən, 10-12 il əvvəl 
AZƏRTAC-da çalışan həmkarımız 
Sabir Yusifovla birlikdə Urmiya 
gölündə ikinəfərlik qayıqda az da 
olsa üzmüş, istirahət etmişdik. İndi 
isə həmin sahillərdə nəinki ikinəfərlik 
qayıq, hətta, 200-300 nəfərlik gəmilər 
də duz səhrasında birdəfəlik batıb 
qalıblar. İran dövləti gölün quruması-
nın qarşısını almaqda acizdir. Əsas 
səbəb kimi qlobal istiləşmə və on 
illər boyu davam edən quraqlıqlar 
göstərilir.

Yol yoldaşlarımızın hərəsi Urmi-
ya gölünün quruması barədə bir fi-

kir söylədi. Mən isə gölün üstündən 
keçib şəhərə gedəndə söylədiyim 
bayatını təkzib edirmiş kimi daha bir 
bayatı oxudum. Gedəndə demişdim:

Qurum az,
Tüstü çoxdur, qurum az.
Mən ki, belə ağladım,
Bu göl daha qurumaz.

Qayıdanda – gölün duz səhrasına 
çevrilmiş hissəsində ilişib qalmış 
nəhəng gəmiləri, sahil boyu qolu-qı-
çı qırılıb tökülməkdə olan qurumuş 
minlərlə ağacı və tamamilə heç bir 
quşun və ya başqa canlının qanad 
çalmadığı səmanı görəndə isə Urmi-
yanın quruyacağına mən də inandım:

Ya quru,
Ya buxarlan, ya quru.
Anan yox ki, ağlasın,
Quru, Urmiya, quru.

Rafiq Şirvani ayaqlarını dizə 
qədər soyunaraq qum üstündə 
gəzişirmiş kimi duz üstündə do-
laşmağa başladı. Dediyinə görə, 
xəritədən silinməkdə olan göllə məhz 
bu şəkildə vidalaşmağı əhd edibmiş. 
Şahin Fazil yediyi almanın kəsilmiş 
tərəfini milyonlarla ton tutumu olan 
“duz qabına” uzatdı. Seyid Musar-
za Heydərov xəbərdarlıq etdi: “Bu 
fəlakətin fəsadları mütləq hayandasa, 
başqa yerdə özünü göstərəcək. Allah 
bizi o fəsadlardan qorusun”. Kərəm 
Kürqıraqlı mənə üzünü tutdu: “Qağa 
çək, mənim ömrümdə bundan dəyərli 
şəklim olmayacaq”. Hacı Yusif öz ha-
yında idi: “Mən dərdimə dərman üçün 

duz axtarırdım. Bu qədər dərman ol-
maz!” 

Mənim dərdim isə tamamilə baş-
qa idi:

Haram var,
Halaldan çox haram var.
Dərbənd, Şuşa, Urmiya,
Bəs, yarasız haram var?

Qrupumuzun ən gənc 
nümayəndəsi olan Rüstəm Tofiqin 
Urmiyada bizə verdiyi sualı mən də 
hörmətli oxuculara ünvanlayıram: 
Görəsən, biz Urmiyanın quruması-
nın qarşısını almaq üçün İrana hansı 
köməyi göstərə bilərik?

İttifaq MİRZƏBƏYLİ, 
Əməkdar jurnalist

Çağdaş jurnalistikamızın və ədəbiyyatımızın tanınmış nümayəndəsi, 
Əməkdar jurnalist, cəbhə müxbiri olaraq çoxillik fəaliyyəti ilə Qarabağ 
münaqişəsinin əhatəli salnaməsini yaratmış Ziyəddin Sultanovun anadan 
olmasının 70 illiyi münasibətilə onun 40 ilədək müddətdə çalışdığı “Xalq 
qəzeti”ndə yubiley mərasimi keçirildi.

Toplantını giriş sözü ilə açan baş re-
daktor Əflatun Amaşov bildirdi ki, dəyərli 
qələm yoldaşımız 70 yaşının tamam olma-
sına 2 il qalmış amansız xəstəliyin qurbanı 
olmasaydı, bu gün şərəfli ömrünün yed-
dinci onilliyinin başa çatmasını doğmala-
rı, dostları, həmkarları ilə bir yerdə qeyd 
edəcəkdi.

Ölkənin media və ədəbi ictimaiyyəti 
onun 50 və 60 yaşlarının tamam olmasını 
o vaxtlar qeyd etməyə cəhd göstərmişdilər. 
Lakin erməni faşistlərinin yurdumuzda 
törətdikləri bir çox qanlı faciələrin canlı 
şahidi olmuş həmkarımız demişdi ki, Xo-
calının günahsız qurbanlarının intiqamı 
alınmayınca, bayrağımız Ağdamda, Şuşa-
da dalğalanmayınca, heç bir şadlıq məclisi 
keçirməyə haqqı yoxdur.

Nüfuzlu ziyalının ərazilərimizin iş-
ğalından azad edilməsindən 2 ay əvvəl 
dünyasını dəyişməsi doğmalarının, dost-
larının, həmkarlarının, çoxsaylı oxucula-
rının qəlbində dərin kədər hissi doğurdu. 
Əvvəlki 30 ildə “Qarabağ müharibəsinin 
baş yazarı” adını qazanmış Ziyəddin Sul-
tanovun ən böyük arzusu onun əbədiyyətə 
qovuşmasından az sonra gerçəkləşdi – 
2020-ci il noyabrın 8-də Şuşa, noyabrın 

20-də isə onun doğulub-böyüdüyü Ağda-
ma qələbə bayrağı sancıldı. 

Bir qərinədən artıq davam edən Dağ-
lıq Qarabağ münaqişəsinin canlı, operativ 
xronikası Ziyəddin Sultanovun silaha çev-
rilmiş qələmi ilə mükəmməl bir salnamə 
təşkil edir. Cəbhə bölgəsi müxbiri adını 
bütün ölçüləri ilə doğruldan Ziyəddin Sul-
tanov bugünümüz və gələcəyimiz üçün 
qiymətli bir Qarabağ salnaməsi yaratmaq 
missiyasını yorulmaq bilmədən davam 
etdirmişdir. O, bu materiallar əsasında 
hazırladığı “Qarabağ gündəliyi”, “Qa-
rabağın qara günləri”, “Xocalı faciəsi”, 
“Ağdərədən gələn var”, “Əsirlər, itkinlər, 
girovlar”, “Qarabağ müharibəsi: faktlar, 
hadisələr, düşüncələr...”, “Ürək dözmür 
ayrılığa”, “Göylərdən gələn gəlin” kimi ki-
tablarında Qarabağ müharibəsində xal-
qımızın üzləşdiyi faciə və itkilərin bitkin 
mənzərəsini yaratmışdır.

Mərasimdə çıxış edən Bakı Dövlət 
Universiteti jurnalistika fakültəsinin 
kafedra müdiri, professor Cahangir 
Məmmədli sevimli tələbəsi barədə 
öyünclə söz açdı:

– Ziyəddin Sultanov  ötən əsrin 70-ci 
illərində fakültəmizin sevimli tələbələrindən 
olmuşdu. Biz sonralar da həmişə onun 
xoş sorağını eşitmiş, uğurlarına sevinmi-
şik. Qarabağ Ziyəddin Sultanovun yurd 
sevgisinin qibləsi, özü isə Qarabağ işığı-
nın oduna tapınan pərvanə idi. Ömrünün 
sonunadək bu sevgidən qaynaqlanan Qa-

rabağ ağrısını dərin həssaslıq və qeyrətlə 
çəkdi. O, ermənilərin dönüklüyünə yaxşı 
bələd idi. Buna görə də “xatalı” bölgədə 
xüsusi müxbirlik missiyasını ayıq-sayıqlıq-
la yerinə yetirdi. 

Ziyəddin Sultanovla Qarabağda ağır 
sınaqlardan keçmiş Şuşa Rayon İcra 
Hakimiyyətinin başçısı Bayram Səfərov, 
Laçın Rayon İcra Hakimiyyətinin keçmiş 
başçısı Ramiz Cəbrayılov bildirdilər ki, 
yetkin söz adamı olan Ziyəddin Sultanov 
Qarabağ müharibəsinin dəhşətlərini əks 
etdirən silsilə qəzet yazılarında, sənədli, 
bədii əsərlərində erməni separatizminin və 
təcavüzünün, terror və vandalizminin in-
sanlığa zidd mahiyyətini, qanlı səhnələrini 
sistemli olaraq qələmə almışdır. 

Əməkdar jurnalistlər Bəbir Hüsey-
nov, Fazil Abbasov, İttifaq Mirzəbəyli, 
Umud Rəhimoğlu, Namiq Əhmədov, İlqar 
Rüstəmov mərhum dostları və iş yoldaşla-
rından sevgi və ehtiramla söz açaraq qeyd 
etdilər ki, erməni silahlı quldur dəstələrinin 
qarşısında canlı sipər yaratmış əsgər 
və zabitlərimizin hünəri, şəhidlərimizin 
qəhrəmanlığı, məcburi köçkünlərin dü-

çar olduqları hədsiz məhrumiyyətlər, 
cəbhəyanı bölgənin əhalisinin qayğıları 
və quruculuq işləri də Ziyəddin Sultano-
vun jurnalistik fəaliyyətində və ədəbi ya-
radıcılığında geniş yer tutur. O, yurdsevər 
ziyalı, cəsarətli bir jurnalist kimi Qarabağ 
müharibəsi başlanandan cəbhə bölgəsini 
tərk etməmişdi.

Ziyəddin müəllimin həmişə Qara-
bağ münaqişəsindən yazan jurnalistlərə, 
cəbhə müxbirlərinə davranış və yara-
dıcılıq nümunəsi göstərdiyini söyləyən 
həmkarları Akif Cabbarlı, Zərifə Hüsey-
nova, Əli Mahmudlu, Adil İrşadoğlu, 
Vasif Quliyev bildirdilər ki, ötən illərdə 
Azərbaycan oxucuları Dağlıq Qarabağ-
da baş verən hadisələri bir çox hallarda 
müxtəlif səbəblərdən gecikdirilmiş rəsmi 
məlumatlardan qabaq, Ziyəddin Sultano-
vun qəzetimizə göndərdiyi operativ ya-
zılarla izləmişlər. Dünyanı sarsıdan Xo-
calı faciəsi, onun qurbanları və şahidləri 
barədə çoxsaylı yazılar və bu mövzuda 
kitablar isə müəllifin yaradıcılığında ayrıca 
yer tutur.

Yubiley toplantısında o da qeyd edildi 
ki, Ziyəddin Sultanovu  tanıdan və sevdirən 
əhatəli, qanlı xronikanı onun həssas bədii 
düşüncəsinin və humanist diləklərinin əks-
sədası olan “Məni də sevən var”, “Ömür 
keçdi, gün keçdi”, “Burdan bir atlı keç-
di”, “Kəklik”, “Bir qonağam bu dünyada”, 
“Xatırla məni” kimi kitablarında oxuculara 
həyat eşqi aşılayan ədəbi dünyası tamam-
layır.

Xatırladaq ki, həmkarımızın jurnalistika 
və ədəbiyyatımız qarşısında xidmətlərini 
dövlətimiz yüksək qiymətləndirmiş, o, 
“Azərbaycan Respublikasının Əməkdar 
jurnalisti” fəxri adına layiq görülmüş, 
“Tərəqqi” medalı ilə təltif etmişdir. Ziyəddin 
Sultanov ölkə jurnalistlərinin “Qızıl qələm, 
“Ali media” və bir çox digər yaradıcılıq mü-
kafatlarını da ilk qazanan jurnalistlərdən 
olmuşdur. Onun həyat yolu, yaradıcılıq 
örnəyi jurnalistikamızı zənginləşdirmiş və 
şərəfləndirmişdir. 

Tahir AYDINOĞLU, 
Elşən AĞALAR  (Foto), 

Azərbaycan BMT-yə üç Könüllü  
Milli Hesabat təqdim edən ilk ölkədir 

Avstraliya İttifaqının Melburn şəhərində keçirilən 
Beynəlxalq Həmkarlar İttifaqları Konfederasiyasının 
(BHİK) V Dünya Qurultayında ölkəmizi Azərbaycan 
Həmkarlar İttifaqları Konfederasiyasının sədri, Milli 
Məclisin deputatı Səttar Möhbalıyevin rəhbərlik etdiyi 
nümayəndə heyəti təmsil edir.

Beynəlxalq məclisdə 
çıxış edən S.Möhbalıyev 
Azərbaycanın artan iqtisa-
di qüdrətindən, dünyanın, o 
cümlədən Avropanın enerji 
təhlükəsizliyinin təmin olun-
masında rolundan, regionda 
sülh və sabitlik istiqamətində 
səylərindən bəhs edib. O bil-
dirib ki, Azərbaycanda da Da-
yanıqlı İnkişaf Məqsədləri pri-
oritet təşkil edir: “Azərbaycan 
Cənubi Qafqaz və MDB 
məkanında BMT-yə üç Könül-

lü Milli Hesabat təqdim edən 
ilk ölkədir. AHİK Beynəlxalq 
Əmək Təşkilatı tərəfindən 
Dayanıqlı İnkişaf Məqsədləri 
sahəsində görülən işlərə 
görə, iki prioritet ölkədən biri 
seçilib. 

AHİK sədri vurğulayıb ki, bu 
gün Azərbaycan müharibədən 
və pandemiyadan sonra-
kı yeni dövrə qədəm qoyub. 
Ölkəmizdə düşünülmüş və ba-
lanslaşdırılmış qərarlar qəbul 
edilərək qlobal böhranlardan, 

o cümlədən pandemiyadan 
minimal itkilərlə çıxmaq üçün 
konkret proqramlar və sosi-
al-iqtisadi layihələr müəyyən 
edilib.

S.Möhbalıyev sonda 
qeyd edib ki, AHİK sosi-

al tərəfdaşlarla fəaliyyəti 
təkmilləşdirir və dün-
ya təcrübəsindən istifadə 
etməkdə BHİK-in köməyinə 
ümid bəsləyir.

